
Verbâl de Assemblee Gjenerâl Ordenarie dal 5 di Març dal 2017 
 

Clamade adun cun letare dai 10 di Zenâr dal 2017, prot. nr. 9/17, daûr dal art. 8 come 2 

dal Statût, 

- in prime convocazion, sabide ai 4 di Març dal 2017, aes 11 sot sere; 

- in seconde convocazion, domenie al 5 di Març dal 2017, a lis 10 di buinore; 

si è tignude a Udin, tal Salon d’Onôr “Guglielmo Pelizzo” di Palaç Mantica, in vie 

Manin 18, la Assemblee Gjenerâl Ordenarie de Societât Filologjiche Furlane, par discuti 

di chest ordin dal dì: 

 

1. Esam, discussion e aprovazion dai documents di Belanç 2016; 

2. Esam, discussion e aprovazion dai documents di Belanç di prevision 2017; 

3. Variis. 

 

Al cjape la presidence de Assemblee il President de Societât Filologjiche Furlane, 

Federico Vicario. 

Daûr dal art. 8, come 3 dal statût, stant che a la prime convocazion no si è presentât 

nissun, il President al declare costituide cun regolaritât in seconde convocazion la 

Assemblee Gjenerâl dai socis de Societât Filologjiche Furlane “Graziadio Isaia Ascoli”.  

Il President al propon Feliciano Medeot, Diretôr de Societât, tant che segretari 

verbalizant de Assemblee; la Assemblee e fâs buine la propueste. 

 

Il President al domande a ducj i presints di rispietâ un moment di corot par ducj i socis 

che a son vignûts a mancjâ vie pal 2016. 

 

Si passe po al esam dal ordin dal dì. 
 

Pont n. 1 dal ordin dal dì:  

Esam, discussion e aprovazion dai documents di Belanç 2016.  

 

Il President al tache i lavôrs cu la leture de relazion morâl e, daspò, de relazion su lis 

ativitâts davueltis tal 2016. A conclusion, il President al passe la peraule al Tesorîr de 

Societât, Carlo del Torre, che al presente il rindicont di gjestion 2016 e il Stât 

Patrimoniâl ai 31.12.2016 de Societât, che al evidenzie un risultât economic de gjestion 

dal esercizi positîf par un impuart di 692,32 euro e al propon di puartâ chest impuart a 

risiervis.  

Al interven po il President dal Coleç dai Revisôrs dai Conts, Lorenzo Ronzani, che al lei 

la relazion che e esprim il parê positîf a la aprovazion dal Belanç 2016 di bande de 

Assemblee dai socis e a la propueste fate dai aministradôrs par meti a risierve il risultât 

di gjestion. 

A la fin de relazion e dai intervents, si passe a la votazion sul Belanç 2016 che al è fat 

bon a la unanimitât; e je fate buine ancje la propueste dai aministradôrs di destinâ il 

risultât positîf di gjestion 2016 a risierve, simpri a la unanimitât. 

 



Pont n. 2 dal ordin dal dì:  

Esam, discussion e aprovazion dai documents di Belanç di prevision 2017. 

 

Il President al presente a la Assemblee lis liniis di ativitât de Societât pal 2017 e al 

presente ancje il prospet dal Belanç preventîf pal 2017. 

Si passe duncje a la votazion dal Belanç di prevision 2017 e dal Belanç trienâl 2017-

2019, che a vegnin fats bogns a la unanimitât. 

 

Pont n. 3 dal ordin dal dì:  

Variis. 

A intervegnin: 

- Renzo Ciutto al lamente che in Friûl o sin daûr a pierdi la lenghe in ducj i sens, la 

lenghe e varès di jessi chê che e lee identitât e autonomie. Al domande che si dopredi 

plui furlan ancje in Filologjiche. 

- Angelo Bertoia al domande informazions su la situazion economiche, in particolâr 

pai contribûts des provinciis e dai comuns. Al domande ancje plui furlan tes rivistis 

sociâls, ancje tal Strolic che al vebi plui presince di tescj dai corsiscj ator pal Friûl; 

- Novella Del Fabbro e rimarche che la identitât si difint ancje cul doprâ la lenghe intai 

incuintris istituzionâi, i mieçs di comunicazions, ancje te glesie e te scuele; 

- Pietro Bortolotti al propon une mozion a pro dal passaç di Sapade/Plodn al Friûl 

Vignesie Julie, lamentant che la propueste di Leç e je inmò ferme in Parlament (si 

ripuarte in zonte il document); 

- Lorenzo Pelizzo al rimarche che il prossim an a son lis elezions regjonâls e pal 

Parlament: bisugne che dutis lis componentis dal autonomisim furlan si metedin adun 

par difindi il Friûl. 

A ducj ju intervents al rispuint il President Vicario. 

 

La mozion sul passaç di Sapade al Friûl Vignesie Julie e ven fate buine a la unanimitât e 

si da mandât a la Presidence de Filologjiche di inviâ il test a cui di dovê.  

 

Stant che nol è altri ce discuti, la Assemblee si siere a lis 12.15. 

 

 

Udin, al 5 di Març dal 2017 

 

Il segretari verbalizant 

Feliciano Medeot 


